
Abstract: The scene on the conflict between Almanbet and Chubak, who were 
heading a military reconnaissance is examined the psychological analyze in the article. 
It depicts the inner emotional state of heroes in monologues, dialogues and discussions 
which took occurs during various circumstances throughout the episode.

Бүгүнкү көркөм адабиятта психологиялык анализ-
дин жетишкендиги катары каармандардын ар кандай 
кырдаал учурдагы ал-ахыбалын, ички санаркоолорун, 
кыял-жоругун, жеке адаттарына чейин чагылдырга-
ны эсептелинет. Бул жазуучунун жеке чыгармачылык 
чеберчилигине байланыштуу каралат. Ушул сыяктуу 
эле эпостук чыгармаларды да психологиялык анализ-
дин аспектисинде анализдөөгө болот.  Бирок эпостук 
чыгармалардан психологизмдин айрым бир элемент-
терин гана жолуктурууга болот. “Манас” эпосу бөтөн-
чө көркөм түзүлүшкө ээ. Анткени “Манас”эпосунда 
канчалаган оң жана терс каармандардын, аялдардын, 
баатырлардын Мекен үчүн жасаган эрдиктери, ички 
толгонуулары, баатырдыгы, ички кыялдануусу чагы-
дырылган. Биздин илимий макалабыздын негизги 
милдети психологиялык анализдин кандай көркөм 
каражаттары аркылуу, кандай көркөм ыкмада пси-
хологизм камтылгандыгын аныктоо маселеси жатат. 
“Манас” үч илтигинде терең драматизм жана психо-
логизм ширелген сюжеттик эпизоддор арбын учу-
райт. Мындай психологиялык ал-абалды чагылдырган 

көркөм ыкмалар тууралуу кезегинде эпосту изилдөө-
гө жана анын илимий изилденишине, терең салым 
кошкон окумуштуу М.Ауэзов да аталган эмгегинде 
төмөндөгүдөй баа берет: “Общераспространенные 
виды изложения литературного материала-описа-
ние, повествование, драматизация, главным образом 
в виде монологов-представлены во всей  поэме, но в 
пределах каждой из больших тем они представлены 
неодинаково.Так, например, в “Поминках по Кокетею” 
преобладают описания и повествование, а в “Великом 
походе” равное место занимают и речи героев. В по-
ходах описательные приемы сменяются повествова-
нием, а моменты  наибольшего душевного напряже-
ния, острые столкновения отмечены речами героев; 
столкновения же героев с врагами передаются иск-
лючительно авторским повествованием” [1.160],-дейт. 
Окумуштуунун эпосту психологиялык анализдин ас-
пектисинде изилдөөгө байланыштуу айткан маани-
лүү пикирине таянып  С.Каралаевдин  айткан “Манас” 
эпосундагы “Чубак менен Алманбеттин урушу” эпи-
зодуна токтололу.  Эпостун сюжетинде айтылгандай 

Кытай жерин акмалап, чалгынга барып келүү милде-
ти Алманбетке тапшырылат. Алманбет “уйкусу жок., 
жоого сак Сыргакты кошо ала кетет. Бирок Кыргыл 
чал Чубак менен Алманбеттин ортосуна чагым салып, 
аны Алманбетке тукурат. Чубак Алманбеттен Бээжинге 
барганда чалгынга ала бер деп суранган. Сыргак менен 
чалгынга кеткен Алманбеттин артынан бузукулуктун 
курмандыгы болгон Чубак куугунга түшөт. 

Ушул бөлүмдө жогоруда окумуштуу М.Ауэзов 
белгилеп өткөндөй окуяны сүрөттөө жалаң каарман-
дардын өз ара сүйлөшүүсү  аркылуу өнүгөт. Дал ушул 
бөлүмдө манасчы каармандардын ички толгонуусун, 
санаркоолорун адабий тил менен айтканда терең пси-
хологизмди чагылдырат. Чубактын ич күптүсү, өзү 
менен өзү сүйлөшкөн абалы  чебер чагылдырылып, 
эпосто эмес, кадимки турмуштагыдай жандуу элес 
калтырат. Ал эч кимди укпайт, курал –жарагын асы-
нып Алманбеттин артынан түшөт:  

   
“Берген болсо Бээжинди 
Беш капкасын сураймын,
Бербей койсо чалгынды
Беренсинген Алманбет,
Белеске канын төгөмүн!
Бербей койсо чалгынды,
Кабыргасын сөгөмүн!
Кайрылып колго келбестен,
Качырып Бээжин киремин,
Каңгайга жете сүрөмүн.
Алманбетти баш кылып,
Кытайды кырып келемин!” [4.574]

Алманбеттин чалгынга Чубакты эмес, Сыргакты 
алып кетиши экөөнүн ортосундагы тирешүүнү пайда 
кылды.  Окуяны аягына чейин териштирбей, сабыр-
дуулук менен ойлонбогон Чубак чукул кыялынын 
айынан өзүн Алманбеттен кем сезди. Алманбет да, Чу-
бак да Манастын -эң мыкты баатырлары. Көрө албас-
тык менен Чубакты көкүтүп коюшат. Биз белгилеген 
Чубактын жогорудагы монологунан анын ички ойло-
нуусу, Алманбетке болгон жини келүүсү, жеке керт ба-
шын  жогору коюуусу, ички өзү менен өзү сүйлөшкөн 
психологиялык абалы анын образына жаңы боёкторду 
тартты. Анын ич күптүүлүгү ошол учурда бир гана Ал-
манбеттен өч алуу оюу турганынан ошондой эле Кы-
тайга чалгынга жалгыз барып, баатырдык эрдиктерди 
жасап, өзүн көрсөтүү эле.

Кырк жигит арасында, алардын да ичинен өзүнө 
жакын баатырлары минтип көрө албастыктын кур-
мандыгы боло турганын түшүнгөн Манас баатыр Ай-
бан-Бозго минип  аларды элдештирүү максатында 
жөнөйт. Манас алыстан эле  Алманбет ашууну ашып 
кетпес үчүн Ак-Келте менен көккө атып, барабанын 
ургулап Алманбеттин токтошуна суранат. Алманбет 
алыска көз чаптырып  Манас менен Чубакты көрөт. 
Аларды көрүп, ал өзүнчө бушайманга түшөт. Алман-
бет  да сар-санаага батат, капаланат,ойлонот.

Каармандын ички дүйнөсүндө болуп жаткан тол-
гонууларды чагылдырууда психологиялык анализ-
дин активдүү көркөм каражатынын бири монологдун 
аткарган кызматы зор. “Адамдын жан дүйнөсүндөгү 
ачылбай жаткан терең психикалык пресстерди ачуу-
да  ички монолог эң кылдат инструменттин ролун 

аткарат”, [2] деп окумуштуу К.Асаналиев белгилеп 
кеткендей монолог каармандын ички жан дүйнөдө-
гү купуя сырларын, ой толгонууларын чагылдырууда 
маанилүү орунду ээлейт. Жогорудагы Алманбеттин 
алыстан Айбан-Боз минип келе жаткан Манасты жана 
атылган октой учуп келе жаткан Чубакты көрүп сар-
санаага, убайымга түшөт. Ал кыргыз эли үчүн кандай 
гана кызматтарды, баатырдык эрдиктерди кылбасын 
, “бөтөн адам”, “каапыр”, “кул кытай” сыяктуу сөздөр 
айтылып келгенине жан дүйнөсү аңтарылып, жүрөгү 
толгонот. Ал анын баатырдыгын баалабай жатканы-
на капаланган жок. Алманбетке ишеним жок эке-
нине, ар дайым “кытай, кул” деген сөздөр коштоп 
жүргөнү үчүн бушайманга түшөт. Кыргыз эли үчүн ак 
кызматын өтөп келсе да анын абройуна шек туулат. 
Мына ошого кейип жатат. Бул эпизоддо каармандар-
дын монологу эле эмес, драмалык чыгармадагыдай 
диалогдор, ар кандай кырдаал учурундагы кептин 
түрлөрү да  жолугат. Ушул эле эпизоддо, кайрылуу, 
урушуу, акыл айтуу кептери бар. Мындай кептин 
түрлөрү тууралуу М.Ауэзов: “Речи характеризуют 
положительных  героев в моменты осложнения их 
взаимоотношений, личных переживаний или мото-
вируют известные поступки, действия. В поэме мож-
но найти самые различные виды речей: совещатель-
ные речи-на сборе в совете(речи Манаса и Алманбета 
перед походом на Бейджин); воинственные увеще-
вания(речь Манаса на аше); речи угрозы(послания 
Манаса семи ханам); задушевные речи, выражающие  
раскаяние, огорчение(знаменитая речь(знаменитая 
речь Алманбета в “Чон казате”, которая в конце прев-
ращается в личное воспоминание, автобиографию); 
речи-завещания  (керез Кокетея) дружеские настав-
ления, укоры (речи Бакая, Кошоя, часто обращенные 
к Манасу) [1.161] кептин түрлөрүн белгилеп кеткен. 
Андыктан окумуштуу мурун эле белгилеп кеткен 
кептин ар кандай түрлөрү каармандардын психоло-
гиялык абалын чагылдырууда алардын образдары-
на көркөм түс, жан киргизип  келет. Жогорудагы эле 
Чубак менен Алманбеттин бири бирине сөз менен 
психологиялык сокку уруп, сөз менен жерден алып 
ташка, тоого урган урушуна токтололу:

“Бээжиң сенин белиңби?
Бегирээк мактап олтурган
Калча сенин шериңби?
Кызыталак, кытай кул,
Бузайынбы чебинди,
Жарайынбы, кытай кул,
Ичиңдеги чериңди?
Атаңдын көрү, кытай кул,
Бээжинде кытай элинен
Бөлүнүп окту жеп жүргөн,
Колу менен жарааткан
Колосун кудай,- деп жүргөн
Сарала аты, күлүк ит,
Дени кара бүрүк ит,
Талак кылып кытайды
Ушундай бузугунан келген ит!”[4.580]

“Байкасаң боло боло, сен Чубак,
Бакылдаган кызыталак!
Кечке койсом жайыңа,

Кекетип кытай дей бердиң,
Билгениңди  жей бердиң.
Качан болсо, ит Чубак,
Менин кытай атым калабы?!
Каалап келдим диниңди,
Калыйпа султан бириңди?!
Аңылдаган Чубак кул,
Кан кыл,-деп айттым кимиңди?!
Каның экөөн бирикчи,
каңылдаган, ит Чубак,
Кагайынбы бу жерде,
Капкайда кеткен жиниңди?!
Кайтадан капыр мен болуп,
Чын эле бузайынбы динимди?!”[4.582]

Мындай кайым-айтышуу, тирешүү диалогунда 
бири бирине психологиялык сокку урган каарман-
дардын ички жан дүйнөлөрүндөгү толгонууну, сары-
санааны чагылдырган  терең психологизм камтыл-
ган. Чубак Алманбеттин өз Мекенин таштап качкын 
болуп жүргөнүн, жерди эле эмес, улам бир элди ко-
торуп, атак-даңк издөө максаты менен жүргөнүн, 
анын капыр экенин баса белгилейт. Ушул сыяктуу 
Алманбет да Чубактын бузуку, жеке керт башын ой-
логон, көөдөнү жок, ар дайым уруш чыгарып жүрө 
турганын айтып бири бирине заар чачып, бирин 
бири өлтүрүүдөн кайра тартышпайт. Эки баатырдын 
мындай психологиялык тирешүүсүнө күбө болгон  
Манас капаланат. Экөөнүн урушу жалпы кыргыз эли-
нин арасына, аскер кошуун арасына жараңка тууду-
раарын, ал эми   кытай эли үчүн Манастын жакын 
жигиттеринин ичинен чыккан жаңжал алар үчүн 
ийгилик жаратаарына түшүнүп  бушайманга түшөт. 
Манас эки баатыр бирин бири өлтүрөөрдө ортого тү-
шүп бир колу менен Чубакты кармап, сол колу менен 
Алманбетти кармап , экөөнү  эсине келтирүү макса-
тында кайрылат:

“Астыга салсам ак жолум,
Атышка кирсе сан колум,
Алманбет, Чубак эгизим,
Ааламды бузган теңизим,
Албарс болот айбалтам,
Эки шер, айчылык жүрсө чоң аркам!
Кылычты сууруп кыйкырып,
Катар турба жанаша,
Кайран жанды күйдүрүп,

Эгиз, түгөй эки шер
Кыла бербе тамаша!” [4.582]

“Чубак менен Алманбеттин урушу” бөлүмүндө  
каармандардын жаңжал чыккан кырдаал учурундагы 
эпикалык диалогдору алардын ошол окуядагы ички 
толгонуулары, кыял-жоруктары драмалык чыгармада-
гы психологизмден бешбетер терең психологизм ме-
нен берилген. Жогоруда белгилегенибиздей мындай 
каармандардын толгонууларын, ички кайгы капала-
рын чагылдырган эпикалык диалогдор арбын кезде-
шери тууралуу айтканбыз. Ушул сыяктуу “Көкөтөйдүн 
ашында”  бөлүмүндө Кошой менен Жолойдун күрөшү 
учурундагы эки баатырдын да тирешүү учурундагы 
эпикалык диалогдор тууралуу окумуштуу С.Байгазиев: 
“Адабий жагын айтсак, бул сөз кагылышы кандайдыр 
бир эпикалык диалогду эмес, чыныгы драмалык диа-
логду элестетип турат. Эки дөөнүн сөз менен айты-
шуусу өзүнүн курчтугу жана чегине жете чыңалганды-
гы жагынан кадимки классикалык драмадагы нагыз 
драмалык диалогдун жана драмалык конфликттин өзү 
десек жаңылбас элек. Ушул жерден белгилеп өтө турган 
нерсе, дегеле “Көкөтөйдүн ашындагы” “Кошой менен 
Жолойдун күрөшү” темасы  өзүнүн демейкиден тыш 
психологизми менен өзгөчөлөнүп турат. Балбандар-
дын психологиясын, айрыкча, Кошойдун ички драма-
лык толгонууларын жана санаркоолорун берүү жагы-
нан манасчынын чеберчилиги өзүнүн бийик нокотуна 
чейин өсүп барган дегибиз келет. “Манастын” ушул же-
рине келгенде, кандайдыр бир эпикалык баянды эмес, 
өзүңдү кадимки социалдык романды, социалдык дра-
маны окуп жаткандай сезип кетесиң”[3.324] деп айткан 
олуттуу, маанилүү пикири дал ушул жерге туура келет. 
Демек “Манас” эпосунда психологиялык анализдин 
монолог, эпикалык диалогдору каармандардын жан 
дүйнөсүнөн алардын жеке жашоолорунан, ички толго-
нууларын берүүдө кызмат кылуу менен эле чыгармага 
көркөм түс, кыймыл берет.

